
Engga, biar bagimana djoega dia engga brani apain sama loe.

„Gampanglah kaloe ia soeda djadi mara !“

„Kaloe dia taoe di sini, kita nanti tjari laen roemah.“

„Kaloe laen roemah dia taoe lagi ?“

„Kita nanti pinda lagi ka laen roemah.“

„Do, kaloe sampe djadi begitoe nantinja bagoes amat orang boeat liat-liatan sama kita. Saia engga maoe la begitoe !“

Kek-soen berdiam kombali. Dari aer moekanja ternjata jang ia ada merasa sedikit djengkel. Sasoeda anggoet-anggoetan di krosi gojang sakoetika lamanja, dengen koenjoeng-koenjoeng laloe ia berkata lagi:

„Eh, apa loe maoe pakeh giwang, Soan ? Belon lama satoe orang jang ada oetang toko, engga ada poenja doeit dia soeda kasi sapasang giwang. Intannja si bagoes djoega kaloe diliat.“

„Brapa harga ?“

„Ampat ratoes begitoe.“

„Tjobalah bawa doeloe kasi saia liat.“

„Baeklah nanti besok. — Ai, panas betoel hawanja; soeda poekoel brapa si ni ?“

„Dari tadi belon mandi bagimana engga maoe panas ? Sekarang soeda poekoel sabelas liwat.“

„Apa si Moena soeda timba aer di djembangan ?“

„Soeda dari tadi-tadi.“

